
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


Орос хэлнээс орчуулсан Т. Содномдаржаа

	ЦӨМӨӨРӨӨ Л БҮТЭЭН БОСГОГЧИД

	 

	Бид тусгай мэргэжлийн дээд сургуулийн дэргэд явж байлаа. Бидний хамгийн залуу нь хорин гурван настай билээ. Хоёр сарын өмнө манай сургуульд нэг шинэ захирал ирсэн нь юуны өмнө хуучин захирал юу бүтээж вэ гэдгийг сонирхов. Үнэндээ хуучин захирал зүгээр суусангүй. Түүний тушаалаар байшингийн зоорийг бүтэн хагас метрээр гүнзгийлж, маш сайн засаж шохойдож будаад гуанз болгожээ. Дээр байсан хуучин гуанз маань хичээлийн танхим болов. Сургуулийн гол юм нь хичээлийн танхим шүү дээ!

	Хуучин захирал бас хичээлийн байрны ханыг шар өнгөөр, сууцын өнгийг ягаанаар будуулжээ. Ингээд л болох нь тэр үү? Үгүй, хаанаас даа. Хичээлийн байрны ширээ хоёр хүүхэд суудаг ширээ байсан нь сурагчид хоорондоо яриад хичээл үймүүлдэг байжээ. Тэгэхээр нь мань захирал ганц ганцаараа суух ширээ захиалжээ.

	Шинэ захирал өмнөх захирлын хийсэн зүйлтэй танилцмагцаа л өөрийнхөө үүрэгт ажилд орлоо. Түрүүчийн захирлыг бүтээлч хүн гэж нэрлэж байв уу? Чухам хэн нь бүтээлч хүн болохыг харцгаах болно доо!

	— Энэ муухай харанхуй газар чинь юу вэ? гэхэд нь

	— Гуанз гэсэнд

	— Зоорь дотор гуанз байгуулж яаж болдог юм бэ? Хэн ч гэсэн энд орж ирээд дургүй нь хүрээд хоол идэж чадахгүй. Цөмийг нь нураагаад бул гэж шинэ захирал тушаажээ.

	Гуанзыг хуучин байранд авчирлаа. Ангиас ганц сурагчийн ширээнүүдийг гаргаж, оронд нь хуучин хоёр сурагчийн ширээ оруулж тавилаа.

	— Халуун бөөрөө нийлүүлээд хоёр хүн ажиллах нь дээр шүү дээ гэж билээ.

	Байрны ягаан ханыг цагаан болгож, ангийн шар ханыг ногооноор будлаа.

	Өмнөх захирлын хийснийг цөмийг нь засаад шинэ удирдлага өөрийнхөө бүтээн босгох үзлээ боловсруулж эхлэв.

	— Орчин үеийн дээд сургууль сэлэх усан сангүйгээр яаж байж болох вэ? гэж шинэ захирал ихэд харамсжээ.

	Шинэ санал цөмд нь таалагдаж,

	— Энэ чинь бүтээн байгуулах чадалтай хүн юм гэлцэнэ.

	Асар том усан санг цэцэрлэгийн дунд байгуулахаар шийдэв. Тоосго, цемент, хайрга, элс зөөж авчирлаа. Гэвч... яг энэ үеэр бүтээлч захирлыг маань өөр нэлээд хариуцлагатай ажилд шилжүүлсэн учир усан сангийн барилга тэр чигээрээ хоцорлоо.

	Шинэ захирал маань мөн л барилгын хорхойтой хүн юм. Барилгын хана туурга шинэ будаг тавиулан гялалзаж, гуанз дахиад зоориндоо очлоо. Суудаг байрыг кино танхим болгож хоёр хүний хичээлийн ширээг бүр хэрэгсэхгүй болгов.

	— Энэ чинь бага сургууль биш биз дээ? гээд хичээлийн ширээний оронд зүгээр ширээ тавилаа.

	Энэ бүх өөрчлөлт бидэнд төдий л таатай санагдсангүй. Усан сан яадаг бол?

	Нээрээ л орчин үеийн дээд сургуулийн бахархал болсон усан санг яадаг бол оо?

	— Энэ чинь юун нүх вэ? Энэ элс, хайргаар яах гэж байгаа юм бэ? хэмээн захирал асуув.

	— Энд усан сан байгуулах гэсэн юм гэхэд

	— Юу гэнэ ээ, усан сан гэнэ үү? Шал дэмий юм бодож байх гэж! Энэ нүхээ даруйхан бул! гэлээ.

	Тэгээд тэнд байсан тоосго, хайрга, цемент, элс цөмийг нүхэнд хийж булав.

	Урьдах бүтээн босгогчдын алдар гавьяа шинэ захиралд амар заяа үзүүлсэнгүй. Мань эр ч түүнийг юманд эс бодохоор шийдэв.

	— Залуу хүмүүс бүжиглэж чаддаггүйгээс болж, заримдаа нийгмийн бүрэн эрхт гишүүн болж чаддаггүй шүү дээ. Үдэшлэг зохиоход ичээд оролцдоггүй хүн зөндөө байдаг гээд захирал маань усан сангийн буурин дээр бүжгийн талбайн барилга барих шийдвэр гаргав.

	Ажилдаа орж усан сангийн газрыг шороогоор булуулж тэгшлээд шал цохиж өнгөлөв. Гэвч яг энэ үеэр нь өөрөөр хэлбэл өнгөлөөд дуусаж байтал захирлыг маань өөр нэлээд хариуцлагатай ажилд шилжүүлэв.

	Түүний оронд ирсэн шинэ захирал ёстой л барилгын тэнгэр байв.

	Хичээлийн танхимын ширээнээс эхэллээ.

	— Энэ чинь сургууль юм уу, цаазын газар юм уу? Энэ ширээнүүдээ цөмийг нь хурааж ав! гээд ширээнүүдийг хоёр суудалтай хичээлийн ширээгээр солиулав.

	Ханануудыг дахин будав. Шар өнгийг ягаан, ягааныг ногоовтор, цагааныг цэнхэр, цэнхрийг цагаанаар өнгөлөн будав. Хичээллэдэг байр, гуанз, суудаг байрыг хооронд нь солив. Тэгээд бүжгийн талбайн яриа гарлаа.

	— Энэ чинь юу вэ? гэж “барилгын тэнгэр” асуув.

	— Бүжгийн талбай! Түрүүчийн захирал бариулж байгаад ажил нь зогсчихсон юм... гэхэд нь

	— Юу гэнэ ээ?! Энэ чинь цаазын газар юм уу? Одоо сурагчид сул биетэй байдаг нь тодорхой боллоо. Эд бүгдийн учрыг түргэхэн олох хэрэгтэй юм байна! гэв. Тэгээд бүжгийн талбайг эвдлээ.

	— Юуны өмнө сурагчид гимнастик хийж эрүүл саруул байх ёстой гэж шинэ захирал хэлж билээ.

	Бүжгийн талбайн оронд биеийн тамирын жижиг талбай барьж эхэллээ.

	Нэг талд нь одон бөмбөгний талбай, нөгөө талд нь гар бөмбөгний талбай бариулав. Биеийн тамирын янз бүрийн хэрэгсэл: савлуур, өргөдөг туухай зэрэг олон зүйлс авчирлаа. Савлуур суулгах нүх малтаж, бетон суурь бэлтгэв. Гэтэл яг ажлын ид дунд захирлыг маань өөр ажилд шилжүүлэв.

	Урьдах захирлуудаа бодвол шинэ захирал мөн хөөрхий эр ээ дээ. Ирсэн өдрөө сургуулийг үзэж аваад:

	— Энэ чинь юун тэгнүүр, гархи вэ? гэж асуугаад биднийг «хуучин дарга бие...» гэтэл дуугаа өндөр болгож

	— Энэ хогуудаа цөмийг нь хамж ав!.. гэхэд

	— Тэгье гэлээ.

	— Энэ чинь дээд сургууль мөн юм уу? Тоглоомын газар юм уу? Сургууль юуны өмнө Их цэцэрлэгтэй байх хэрэгтэй. Дунд нь оргилууртай усан сан байх ёстой гэв.

	Тэгээд барилгын суут хүч шинэ захирал маань өмнөх бүх захирлуудын хийснийг будаг шунхнаас эхлээд, хичээлийн ширээг хүртэл эвдэн бусниулав. Барилгын ажил дахиад л эхэллээ.

	Нөгөө ажиллагаа нь зогссон биеийн тамирын талбайг дахин ухах хэрэгтэй болов. Үнэндээ энэ ч тийм амаргүй байлаа. Бид шинэ юм барих болгондоо: усан санг ч тэр, бүжиглэх талбай, биеийн тамирын талбайг барихдаа цөмд нь суурийг нь бетоноор цутгасан болохоор хэцүү байлаа. Тийм учир тэсрэх бодисоор дэлбэлсэн чинь шил шиг цуу үсэрнэ. Тэгэхээр нь цахилгаан алхаар эвдэх гэсэн авч тус болсонгүй. Ийм газар ухах нь нефтийн цооног өрөмдөхөөс нэлээд хэцүү ажээ. Эцсийн эцэст тэр ёрын газарт шороо асгаж тэжээлээр бордоод мод авчирч, цэцэг, бут суулгахад маш сайхан цэцэрлэг болов. Ингээд л юу ч болсонгүй ажил зогсож бүтээн байгуулагч манай шинэ дарга яваад өглөө. Түүний оронд ирсэн хүн ч мөн л бүтээн босгогч байсан юм. Энд тэнд хөглөрсөн хус, дал мод, бордоо үр тариа байхыг хараад өөрийгөө ямар хүн болохыг үзүүлж,

	— Энэ чинь ямар эмх замбараагүй юм бэ! Та нарынхаар бол энэ чинь дээд сургууль юм уу, эсвэл ургамлын цэцэрлэг, үгүй бол ой эрхлэх газар юм уу? хэмээн байдгаараа хашхирч гарлаа. Дараа нь жаахан намжиж:

	— Үүнийг цөмийг нь хамж ав! Энд чинь мөсөн гулгуур байгуулна гэлээ!

	Мөсөн гулгуурын чулуун суурийг тавьж дуусахад бид сургуулиа төгссөн юм. Бидэнд диплом гардуулах үеийг тохиолдуулан бетон суурийг нь цутгасан юм. Сургуультайгаа салах ёс гүйцэтгэснээс хойш дараачийн захирлууд юу хийснийг би мэдэхгүй байна. Тэр үеэс хойш яг хорин нэгэн жил өнгөрлөө.

	Манай сургууль жил бүр төгсөгчдөд зориулан «Хуурай түрэг шошийн» өдөр хэмээх баяр хийдэг уламжлалтай юм. Түүн дээрээ урьд төгссөн бүх хүмүүсийг урьдаг байлаа. Ийнхүү хуучин шинэ хүчнүүд уулзан танилцдаг юм аа.

	Тэгтэл сургуулийн захирал нь урьд надтай цуг нэг тогооноос будаа хороосон хүн учир тэрхүү уламжлалт үдэшлэгт намайг урьсанд нь баярладаг юм.

	Хорин нэгэн жилийн турш үзээгүй сургуулийнхаа байрыг бид сонирхон үзэж байтал миний захирал нөхөр:

	— Намайг энд томилогдон ирэхэд хичээлийн байр дээр нь, гуанз доор нь байсан юм. Гэтэл дээд давхарт байгаа сурагчид цонхоор нүдэндээ өртсөн болгоныг харж анхаарал нь ихэд сарнидаг байна. Иймээс хичээлийн ангиудыг зооринд шилжүүлж гуанзаа дээш нь гаргасан юм. Түүнээс гадна унтах газар, шинжих тэнхим хоёрын байрыг би сольсон билээ. Ариун цэврийн газар нь турк маягтай байсныг европ маягтай болгож өөрчлөв. Шавардлагыг... гээд л уригдаж ирсэн зочдод тайлбарлав.

	Үдийн хоолны цаг боллоо. Яг л хорин нэгэн жилийн өмнөх шиг хонх дуугарав. Ёстой үзэгдээгүй хөл үймээн болов. Жил жилийн төгсөгчид гуанзаа олохоор тарж сарнилаа. Нэг хэсэг нь хичээлийн байр луу, нөгөө хэсэг нь унтах байр луу орж байхад би жорлонд орчхов. Биднийг сурч байхад гуанз байсан газрыг нөгөөх олон бүтээн байгуулагч захирлуудын нэг нь жорлон болгосон юм санжээ! Бид нэлээн зүдэрч байж л гуанзаа олсон юм даг. Захирал бүгдийг дайлсныхаа дараа шинэхэн төгсөгчдөд хандаж:

	— Миний залуу нөхөд өө! Иргэншил, бүтээн босгогч хүмүүсийн гарыг урагш нь хөдөлгөж байна. Боловсролтой хүн болгон ажил үйлтэй байхын дээр өөрөөс нь өмнө бүтээж эхэлсэн сайхан зүйлийг хямгадан хайрлаж, түүнийгээ төгс болгож бусдынхаа гарт дамжуулан өгөх ёстой. Иргэншил соёл нь үеэс үед дамжин үлддэг ёстой билээ. Энэ бүхэн төгсгөлгүй эргэж байдаг. Та нар өнөөдөр амьдрал руу алхаж байна. Тэгээд өөрсдийнхөө өмнө хийж бүтээсэн зүйлсийг төв төгс болгож залуу үедээ шилжүүлж өгөөрэй! Ийнхүү бид иргэншлийн дээшлэлтэд дөхөм болох болно. Эх орноо урагш дэвшүүлцгээе! Миний залуу нөхөд өө! Хэрэв бид ямар нэг бүтээн босгох эрмэлзэл байвал түүнийгээ нэр төртэй биелүүлж чадна. Цөмөөрөө бүтээн босгогчид болцгоогтун! Та бүхэнд цаашдын чинь ажилд амжилт хүсье гэлээ. Захирлын үгийг нижигнэтэл алга ташин хүлээж авлаа.

	Дараа нь бид «хүндэт хүмүүсийн булан» гэдгийг үзэцгээв. Тэр тасалгааны хана дээр манай сургуулийг буй болох үеэс эхлэн ашигтай юм хийсэн хүн бүрийн зургийг дэс дараалан өлгөжээ. Зураг бүрийн дор тайлбар бичиг байна.

	Тэдгээр тайлбарыг дэс дараалан уншихад:

	Сайд гуай, манай сургууль дээр анх удаа усан сан барьжээ.

	Желяль гуай анх удаа сурагчдын бүжиглэх талбай байгуулжээ!

	Хүндэт Рухи гуай манай сургуульд анх удаа гимнастикийн талбай, хэрэгсэл бэлтгэжээ.

	Хүндэт нөхөр Редньати анх удаа манай сургуулийн орчим цэцэрлэг бий болгожээ.

	Хүндэт Ахмет Тенер манай сургууль дээр анх удаа мөсөн гулгуур байгуулжээ гэх мэтээр нэг ч захирлыг алгасалгүй бичсэнийг ухаж мэдэв.

	Надтай салахдаа миний нөхөр байсан тэр захирал барилгын талбай руу хуруугаараа зааж:

	— Миний өмнөх захирал энд хөл бөмбөгний талбай байгуулах гэж байсан юм байна лээ, хөөрхий минь! Бодооч дээ нөхөр минь... бодоод үзээч нөхөр минь! Энд чинь дээд сургууль юм уу, хөл бөмбөгний талбай юм уу? гэж билээ.

	— Энд чи юу барих гэж байна хэмээн намайг асуухад,

	— Чухам юу бариулахыгаа одоохондоо мэдэхгүй л байна. Нэг л юм бариулах хэрэгтэй болох байх гээд... Чиний толгойд юу ч орохгүй байна уу? гэж асуухад нь

	— Юм оролгүй яах вэ. Хэрэв чи цэцэрлэг дотроо манай сургуулийг удирдаж байсан бүх захирлуудын баримлыг хийлгэж тавивал нэг талаас тэдэнд сайн нөгөө талаар залуу үед бас нэг бүтээл болно! гэлээ.

	Тэгээд бид хоёр салсан юм. Миний нөхөр саналыг минь хүлээн авч ажил хэрэг болгоод баримлуудыг босгон тавьжээ. Тэгээд одоогийн байгаа захирлын баримлыг хийлгэх дугаар болтол өөрийг нь өөр ажилд томилжээ. Түүний оронд ирсэн шинэ захирал бүх баримлыг авхуулж, Лалын сүм бариулж эхэлсэн гэж сонссон билээ. Тэр захирлын өөр ажилд томилогдох үеэр сүмийн барилга дундаа орж байсан ч болох юм. Эсвэл ганжир нь үлдээд байсан байж ч магадгүй л дээ. Үүнийг би сайн мэдэхгүй байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Уйлахгүй байх бэрх ээ!

	Нэг бүдрэхээрээ долоо бүдэрдэг

	Цөмөөрөө л бүтээн босгогчид

	Шерменди хэзээ төрөө вэ?

	Хүүхдийг битгий уйлуул

	Энэ над падгүй

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

